
KUALA TERENGGANU 29 April - Perdana Menteri, Datuk Seri Najib Tun Razak dijangka 
mengadakan lawatan ke Terengganu pada hari Rabu ini sebelum disusuli oleh Timbalannya, Tan Sri 
Muhyiddin Yassin pada hari berikutnya. 

Menteri Besar, Datuk Seri Ahmad Said berkata, Najib tiba malam esok dan akan bertemu penduduk 
di sekitar Dewan Undangan Negeri (DUN) Bukit Tunggal untuk program minum pagi di Pulau 
Duyong. 

Pada hari yang sama, jelas Ahmad, Pengerusi Barisan Nasional (BN) itu akan menghadiri program 
pelancaran dan penyampaian hadiah Pertandingan Desa Cemerlang di Kampung Bukit Wang, Batu 
Rakit. 

"Perdana Menteri juga dijangka mengadakan pertemuan dengan Ikatan Relawan Rakyat Malaysia 
(Rela) di Stadium Negeri pada sebelah petang. 

"Sebelum pulang, beliau dijadual bertemu dengan para nelayan dari Kampung Mengabang Tengah 
dekat sini," katanya kepada pemberita di sini hari ini. 

Ahmad memberitahu, pada hari Khamis pula, Muhyiddin dijangka turun padang untuk lawatan 
separuh hari ke Terengganu. 

"Beliau (Muhyiddin) dijadualkan bertemu orang ramai di Arena Square, Dungun. 

"Pada sebelah petangnya, beliau merasmikan sebuah sekolah menengah di Bukit Payong, Marang," 
ujar beliau. 

